
1.PRESENTACIÓN

En cumprimento da Lei Orgánica 2/2006 de educación e da súa concreción para a comunidade autónoma de Galicia no  Decreto 133/2007 do 5 de xullo (DOG 13/07/07), este Proxecto Lector de Centro intenta conseguir que o alumnado do IES de Allariz, ao remate dos seus estudos e con relación á súa idade, posúa as competencias lingüísticas necesarias para o seu desenvolvemento persoal e profesional.

Para isto o profesorado deste centro adquire o compromiso de poñer todo o seu empeño en elevar o nivel de comprensión lectora así como en fomentar o hábito lector entre toda a comunidade educativa.

1. ANÁLISE DA SITUACIÓN DA LECTURA E DA ESCRITURA NO CENTRO

Dos resultados das enquisas realizadas entre o profesorado do centro sobre os problemas máis frecuentes relacionados coa lectura e a escritura, despréndense algúns aspectos moi relevantes: a falta de motivación do alumnado, as dificultades na lectura en voz alta, os problemas de atención e a falta de comprensión do que len, o que dificulta o progreso na aprendizaxe. Ademais disto, detéctanse problemas relativos á expresión escrita en todas as áreas.

Estes problemas débense nalgúns casos a un ambiente familiar pouco favorable (o noso alumnado procede na súa maioría do ámbito rural o que ás veces lle dificulta o acceso a certas actividades que se realizan no centro ou na vila e tamén se detecta nalgúns fogares a falta de medios como Internet, enciclopedias, libros de lectura, etc o que fai difícil tamén o acceso á información). É importante a influencia que exerce a televisión e Internet, medios que sustitúen en moitas ocasións a lectura como fonte de pracer e aprendizaxe.

 Tamén se detectan concepcións moi variadas entre o profesorado sobre a lectura e os métodos e actitudes cara a mesma, que non sempre son as máis productivas ou axeitadas. Algunhas metodoloxías empregadas no ensino da lectura ocúpanse máis da técnica que da comprensión.  Por outra banda, faise necesaria adaptarse ás novas esixencias que demanda o sistema educativo actual, intentando formar o noso alumnado no manexo das novas tecnoloxías da información e comunicación co obxectivo de  lograr que fagan un uso axeitado destes medios. 

Todo isto deriva nunha falta de motivación do alumnado. É por iso que sería moi desexable levar a cabo tarefas de formación  para realizar actividades de animación lectora.

As necesidades de formación do profesorado pódense concretar en 2 aspectos complementarios:

a)Formación es aspectos técnicos e biblioteeconómicos.

b)Formación en canto á dinamización das prácticas lecto-escritoras.

Para tratar estes 2 aspectos é interesante a petición dun grupo de traballo sobre aspectos organizativos e de dinamización lecto-escritora da biblioteca escolar, dentro dos plans de formación do profesorado e tamén a asistencia por parte do profesorado, pero sobre todo aquel que forma parte do equipo de biblioteca aos cursos de formación que se desenvolven ao longo do ano no CEFORE.

 Recursos: 

a) Materiais 

A Biblioteca Escolar constitúe o recurso fundamental para a posta en marcha do Proxecto Lector xa que nela se atopan centralizados todos os recursos materiais do centro. Debe dispor dunha serie de medios e materiais que permitan desenvolver actividades de dinamización lectora.

A biblioteca do noso centro dispón de soportes informativos variados. A maior parte son fondos librescos, pero conta tamén con suscricións a revistas de carácter didáctico e divulgativo, xornais, vídeos en formatos VHS E DVD, enciclopedias en CD-ROM, grabacións sonoras, diapositivas e mapas. Os fondos están informatizados seguindo un programa informático (Gesbib). Con respecto ao mobiliario do que dispomos é suficiente aínda que non moi axeitado para a creación de novos espazos dentro da mesma. Hai tan só 2 postos informáticos con conexión a Internet e unha impresora de tinta o que dificulta a realización de actividades dentro da biblioteca.

No vindeiro curso vamos a adoptar un novo programa informático (Meiga) que supón un avance para o funcionamento da nosa biblioteca xa que nos permite traballar en rede con outras bibliotecas escolares. A adopción deste novo programa informático fai necesario realizar un expurgo en todas as seccións da biblioteca coa finalidade de actualizar os fondos e adaptalos á nova terminoloxía empregada na CDU. Preténdese crear unha sección dedicada á Orientación con material específico e práctico para o alumnado inmigrante ou con NEE que poida ser empregado por todo o profesorado.

Tamén é necesario introducir máis postos informáticos e outros medios audiovisuais que permitan a realización de actividades que impliquen o uso das TIC por parte do alumnado e do profesorado. Isto será posible se contamos cunha dotación económica suficiente, xa que a asignación anual da que dispón a biblioteca (500 euros) non basta para intentar unha reforma a fondo. Solicitamos un Plan de Mellora da biblioteca coa intención de poder realizar os nosos obxectivos.

b)Humanos

Este proxecto está coordinado pola profesora bibliotecaria (funcionaria de carreira con destino definitivo no centro e con 5 horas de dedicación ás tarefas de biblioteca) que leva exercendo esta función no centro desde hai 3 anos. No deseño do mesmo, participaron un grupo de profesores, algúns dos cales forman parte do equipo de biblioteca (grupo de profesores con horas asignadas a tarefas de biblioteca dentro do seu horario lectivo), xunto con outros compañeiros que a pesar de non ter horas de biblioteca están interesados en realizar actividades de fomento da lectura.

No vindeiro curso preténdese crear un equipo de biblioteca estable, formado por profesores pertencentes a distintos departamentos e con motivación e formación para realizar todo tipo de actividades encamiñadas ao fomento da lectura.

O traballo que se realiza na biblioteca debe partir da coordinación cos departamentos didácticos e tamén con certos órganos do centro (actividades extraescolares, ENDL, orientación), cos que se establecen unha colaboración estreita ao longo do curso. Por iso, a profesora bibliotecaria reunirase ao comezo de cada curso académico cos xefes dos departamentos e cos responsables de ditos órganos coa finalidade de recoller as súas observacións para elaborar o Plan de Lectura Anual. Tamén é necesario establecer contacto coas entidades do contorno (colexio de primaria, bibliotecas ) co fin de elaborar actividades de forma conxunta. Trátase, en definitiva, de que a biblioteca estea presente na vida do centro e as actividades que nela se organicen sexan consensuadas cos distintos órganos que interveñen no funcionamento do mesmo.

2. OBXECTIVOS, FUNDAMENTACIÓN E ORGANIZACIÓN

O colectivo docente do centro está convencido de que a lectura comprensiva non é tarefa exclusiva das áreas de lingua xa que a todos afecta o feito de que o alumnado comprenda as explicacións e o significado dos textos escritos.

O noso obxectivo é deseñar un proxecto lector personalizado para o centro establecendo uns criterios comúns para todas as áreas, que despois, se adaptarían aos distintos departamentos didácticos encargados de elaborar obxectivos, contidos e actividades concretas de lectura.

Este proxecto pretende ser sinxelo, realista, consensuado e baseado no fomento das boas prácticas lectoras na tarefa cotiá de profesores e alumnos. Con iso pretendemos conseguir os seguintes:

Obxectivos:

1.Desenvolver a competencia lectora no noso alumnado como base de toda aprendizaxe, intentando mellorar a comunicación oral e escrita.

2.Favorecer a competencia literaria, a través da lectura de textos pertencentes a diferentes

xéneros.

3.Educar no uso crítico da información, o que contribuirá a desenvolver a autonomía dos          alumno/as, potenciando o seu sentido crítico e selectivo en canto ás súas lecturas.

4.Fomentar o hábito da lectura, interpretando e producindo textos orais e escritos, desde posturas persoais críticas e creativas.

5.Apoiar a adquisición das competencias básicas.

6) Potenciar a Biblioteca escolar como centro de recursos e elemento dinamizador da actividade lectora.


7) Impulsar a colaboración de toda a comunidade educativa no Programa de Lectura.


Fundamentos:

Os nosos alumnos deben ser lectores polivalentes, capaces de conseguir certas habilidades:

- utilizar diferentes tipos de lectura (silenciosa, en voz alta, rápida, selectiva e lenta).

-apropiarse de diferentes tipos de textos (literarios, científicos, técnicos, argumentativos..)

- Ler en diferentes soportes (periódicos, enciclopedias, diapositivas, mapas…)

-Apropiarse de diversos espazos de lectura (aula, biblioteca escolar, biblioteca pública…)

-Aprender a traballar en grupo dentro e fóra da aula, como medio de fomentar intercambios orais para conseguir unha aprendizaxe colaborativa.

As actividade de comprensión lectora deben integrarse no contexto da clase e no traballo diario e responder ás características e necesidades propias de cada materia. A lectura comprensiva traballarase sempre conxuntamente coa escritura e a expresión oral en todas as áreas do currículo. Ademais é necesaria a implicación das familias no obxectivo de elevar a comprensión lectora dos seus fillos e fillas, colaborando co profesorado nas actividades que se realicen.

Deseñaranse actividades por áreas, ciclos e cursos que teñan como marco os principios do proxecto lector de centro, intentando utilizar sempre os recursos da biblioteca escolar o que contribuirá a actualizar os fondos.

As titorías débense aproveitar para a aprendizaxe das técnicas de estudo relacionadas coa comprensión lectora e co funcionamento da biblioteca.

O profesorado debe, ademais establecer unhas estratexias comúns para axudar os alumnos con problemas de comprensión lectora.

As actividades de animación deben estar integradas en programas con obxectivos e avaliación e deben consistir nun conxunto de accións tendentes a favorecer o achegamento do alumnado aos libros. É importante que estas accións se inclúan nun proxecto de lectura asumido e apoiado por toda a comunidade escolar e que respondan a un proceso de planificación e revisión periódica. Este proxecto deberá estar recollido no Proxecto Educativo de Centro para garantir a súa continuidade. 

O Equipo Directivo e o Consello Escolar asumirá este proxecto como tarefa primordial cada curso escolar. Para isto, facilitarán os recursos humanos e materias necesarios. Deben así mesmo convidar as familias a colaborar eventualmente nas actividades lectoras do centro e motivar a lectura dos seus fillos e fillas.

Progresivamente irase favorecendo o traballo interdisciplinar a través do desenvolvemento de proxectos de traballo e investigación na aula (proxectos interdisciplinares en 1º ESO). Ademais as materias instrumentais (Linguas Galega e Castelá sobre todo) proporcionarán ferramentas e marcarán directrices para avanzar na consecución dos obxectivos propostos.

A metodoloxía que inspira este proxecto lector favorece a atención á diversidade pois permite que cada alumno poida traballar ao seu propio ritmo, xa que se lle dará liberdade ao alumnado para escoller as súas lecturas, que estarán asesorados en todo momento pola profesora bibliotecaria e o equipo de biblioteca. Por outro lado, os proxectos de investigación baseados no coñecemento compartido, implican que o traballo non se reparte senón que todos realizan o seu traballo persoal axudados polo resto dos compañeiros. Isto  favorece a aprendizaxe entre iguais, de maneira que cada participante pode desenvolver as capacidades que posúe e aprender dos demais.

Organización de espazos e tempos.

- Ao comezo do vindeiro curso, vanse crear 2 bibliotecas de aula en 2º ESO, con fondos procedentes da biblioteca escolar e achegas do  propio alumnado, continuando co traballo iniciado durante este curso académico en 1º ESO. Iremos incrementando o nº de bibliotecas de aula cada ano para ir acostumando o alumnado á súa presenza dentro da aula-clase como parte integrante da mesma e educándo no respeto cara á mesma.

- Manterase a actividade “Hora de ler” en 1º ESO e estenderase a todo o 2º ciclo da ESO nas clases de L.Galega e L.Castelá, dedicándolle parte dunha hora semanal á lectura de textos escollidos polo propio alumando.

- Intentarase facer estensible esta actividade a todo o centro, establecendo de forma voluntaria 1 hora á semana dedicada á lectura (escollerase ou ben o luns pola tarde ou o venres a última hora), durante a cal todo o persoal do centro ao mesmo tempo se poña a ler.

 -Crearase un “club de lectores”no que poden participar alumnos, profesores e pais. 

- Manterase o “recuncho de lectura” de bacharelato, intentando traer material actualizado (revistas xuvenís, prensa de diferente tipo etc) como se fixo este ano.

-Crearase dentro da biblioteca un “recuncho de  lectura informal” con mobiliario cómodo onde se colocará a prensa diaria e as revistas.

- Ofertarase como actividade extraescolar dos mércores pola tarde un “taller creativo de lectura e escritura”, coordinado por algún membro do equipo de biblioteca.

A biblioteca escolar debe contribuir á compensación das desigualdades socioculturais. Por iso debe manterse o horario de apertura actual  e intentar aumentalo realizando actividades de fomento da lectura (Club lector, taller creativo de lectura e escritura). 

Realizaranse visitas ás 2 bibliotecas que existen na nosa vila: a biblioteca municipal e a biblioteca social, coas que colaboramos a través da participación en certas actividades (talleres, charlas, encontros con autores…). No futuro queremos aumentar esta colaboración organizando actividades conxuntas, onde tamén se vexan implicadas outras institucións como o colexio de Primaria ou o Concello (Organización dunha Feira do Libro por exemplo).

Actividades Sistematizadas:

1)Actividades  para acadar estratexias de comprensión lectora nas diferentes áreas:

-Incluir en todas as materias a lectura de textos non escolares en distintos soportes (Internet, prensa, revistas especializadas, enciclopedias, libros de consulta), garantindo a comprensión por medio da utilización do dicionario e a realización de esquemas e resumos. Intentarase realizar este tipo de actividades na biblioteca ou na aula, baixo a supervisión do profesor correspondente.

- Elaboración por parte do alumnado dun listado de termos fundamentais de cada materia que os axude a favorecer a comprensión dos contidos. Empregaranse definicións claras e sinxelas. Traballarase se é posible a orixe etimolóxica dos mesmos para ampliar o léxico e a relación entre os coñecementos das distintas áreas.

- Fomentar a lectura de textos de diferente tipo nas linguas estranxeiras que cursan os alumnos (inglés e francés).

-Fomentar a práctica dentro e fóra da aula de distintos tipos de lectura: lectura en voz alta que axuda á comprensión, ademais de mellorar a dicción, a capacidade de expresarse en público, vencer a timidez e prepara o alumno para o seu futuro laboral; lectura para buscar unha información concreta, lectura global, lectura para satisfacer a curiosidade, lectura para entreverse…).

-O profesorado debe, ademais establecer unhas estratexias comúns para axudar os alumnos con problemas de comprensión lectora, que poderíamos resumir así:


-Esmiuzar os textos ata conseguir a súa comprensión.

-Non permitir que só repitan ou memoricen os textos.

- Comprobar sistemáticamente se realmente comprende.

-Fomentar na aula o hábito de preguntar e consultar o que non entende.

- Afacer ao alumnado ao emprego do diccionario.

- Convidar o alumnado a esforzarse en deducir o significado dunha palabra polo seu contexto ou a partir da súa etimoloxía. Para iso haberá en cada aula un diccionario en lingua galega e lingua castelá.

- Convén practicar a lectura en voz alta que axuda á comprensión, ademais de mellorar a dicción, a capacidade de expresarse en público, vencer a timidez e prepara o alumno para o seu futuro laboral.

2)Actividades de Educación Documental (estratexias de información e comunicación). TIC

· Propoñerlle ao alumnado a realización de pequenos traballos de investigación de carácter interdisciplinar utilizando fontes variadas. Este aspecto está especialmente vinculado ao desenvolvemento do Proxectos  de Investigación e ao uso das TIC. No 2º ciclo iniciarase o alumno no desenvolvemento do método webquest.

· Fomentar o traballo en grupo como medio de facilitar os intercambios orais e de axudarlles a obter unha maior comprensión e interpretación dos textos.

· Presentar o resultado dos traballos de investigación en soportes variados (bitácoras, presentacións Power Point, gráficos, mapas, textos literarios, artigos de prensa..)

· Preparar exposicións orais sobre os traballos realizados apoiándose en presentacións ou transparencias.

· Potenciar a participación en actividades a través da páxina web do instituto e do blog da biblioteca (“Club  de lectores”, “Club de escritores”) ou de Internet (talleres de escritura creativa).

3)Actividades de dinamización cultural. Fomento do hábito de lectura

 Todas este tipo de actividades recóllense no Plan Anual de Lectura e pódense dividir en 2 tipos:

A) Actividades  Propias da biblioteca

- Elaboración dun “carné de usuario”, a través dun concurso para escoller a  “mascota” da biblioteca.

-Elaboración de documentos informativos (trípticos, guías de lectura, boletíns), nas que se       impliquen alumnos e profesores e difundilos a través dos taboleiros de anuncios das aulas, da web, do blog…

-Entrega dun diario de lecturas aos alumnos de 1º ESO, onde  irán rexistrando todas as lecturas realizadas durante o curso con aportacións súas (debuxos, comentarios). Serán expostos na biblioteca, ao final de curso,  premiando o mellor.


- Creación dunh“Caixa de suxestións” na entrada da biblioteca para toda a comunidade escolar.

- Realizar reseñas dos libros de ficción lidos que serán difundidas nos taboleiros de anuncios, páxina web, periódico escolar…

- Crear talleres de recitado e realizar recitais poéticos en datas sinaladas (“Día da Poesía”).

-Colaboración con ENDL na elaboración da Revista do centro “O Pregoeiro”.

-Celebración de actos conmemorativos como o Día da Biblioteca Escolar, visitando algunha biblioteca onde se realicen algún tipo de taller, charla…

-Realizar exposicións anuais na biblioteca  dos traballos máis interesantes elaborados polos alumnos (murais, proxectos de investigación, …) co obxectivo de publicar unha “Antoloxía de poemas, relatos…” dos alumnos do centro.

-Exposicións temáticas ou de materiais audiovisuais (coleccións de vídeos, DVD).

B) Actividades en coordinación cos Departamentos Didácticos


-Realización de concursos “Libro do mes/trimestre” sobre libros de lectura atractivos para o alumnado. Iranse alternando galego/castelán e organizarase un concurso para premiar ao mellor lector.


- Potenciarase a participación e a consulta do alumnado da páxina web do centro e do Blog da biblioteca a través do “Club de escritores” e “Club de lectores”, onde se comentarán á parte doutras lecturas as que se propoñen de forma obrigatoria nas materias de L.Castelá e L.Galega.

-Creación dun taller de expresión oral e escrita para alumnos con algún tipo de necesidade educativa.


- Contactarase coas editoriais que ofertan talleres de animación á lectura (L.Castelá /L.Galega).


- Colaboración cos distintos departamentos en actividades (exposicións, recitais, concursos literarios, traballos monográficos, contacontos) relacionadas con Festas (“Feira do Outono”, Magosto, Nadal,). 



-Exposición de Novidades en galego e castelán.

-Campañas de lectura de Nadal, Páscoas e Verán.

-Encontros cun autor dunha das obras lidas durante o curso.

-Celebración de datas conmemorativas:

1º Trimestre

- Colaboración cos distintos departamentos en actividades (exposicións, recitais, concursos literarios, traballos monográficos, contacontos) relacionadas con Festas (“Feira do Outono”, Magosto, Nadal,). 




-Asistencia a representación teatrais. (Linguas)


- Día Internacional sobre a violencia de xénero  (elaboración de murais relativos a noticias, textos, cancións que estean relacionados con este tema)

                       -Nadal: concurso de contos, panxoliñas….

                        2º Trimestre:


-30 de xaneiro (Día da Paz). Presentación do “Calendario Solidario”, realizado polos alumnos do 1º ciclo na materia de L.Castelá, en colaboración coa asociacion  AXUNICA.


- 14 de febreiro/21 de marzo. (“Día do Amor”/”Día da Poesía” ). Realizaranse actividades que incentiven a creación propia dunha forma lúdica, tomando como referencia a obra “Poetízate” de Fran Alonso.

-Realización de excursións culturais interdisciplinares. 


-Colaboración cos departamentos en actividades relacionadas co “Entroido” (exposicións,...)


.

                     3º Trimestre:


-Organizar unha Semana da Prensa na biblioteca, partindo da participación dalgúns alumnos no programa “A Voz na Escola”.


-Participación en programas que se leven a cabo no centro de carácter interdisiciplinar como “Mira por el”. As actividades e exposicións realizaranse no seo da biblioteca.


-23 de Abril, Día do Libro. Como levamos facendo desde hai 3 anos, exporemos as figuras de Sancho e D.Quijote, na entrada do instituto e exporanse nos corredores do centro carteis en galego e castelán con mensaxes de animación á lectura.

           -17 Maio , Día da Letras Galegas: Colaborar co Departamento de Galego e o ENDL, nas actividades que se organicen sobre o escritor homenaxeado, concursos (mellor manifesto, mellor lema mellor unidade TIC, presentación da revista “O PREGOEIRO”, e outras actividades onde a lectura e a música teñen sempre cabida.

       4) Actividades que implican as familias e o contorno.



- Creación dun “Club de lectores” como actividade extraescolar destinado a todos os membros da comunidade escolar que queiran participar. Esta actividade estará coordinada polo profesorado de Lingua Galega e Castelá e realizarase os luns despois do comedor ou os mércores pola tarde.

- Organizar visitas ás bibliotecas do contorno (municipal, social). Realizarase coa colaboración dos titores.

-Día da Discapacidade (3-decembro): asistencia a actividades que se realizan na biblioteca social (proxección dunha película, talleres, etc). Realizaranse desde as titorías.

 -23 de abril: Imos intentar organizar unha “Feira do libro” que teña proxección dentro e fóra do centro, en colaboración co concello, o colexio de Primaria e outras institucións do contorno.



- Colaboración en actividades propias deste trimestre (Maios, Correlingua…)

-Colaboración xunto co ENL coa asociación cultural da vila “Xan de Arzúa” na realización de actividades relacionadas coa “Festa do Boi”. (exposicións, asistencia a foros, roteiros… )

3. CRITERIOS E PROCEDEMENTOS DE AVALIACIÓN



O noso proxecto quere establecer uns parámetros obxectivos que sirvan para valorar o grado de influencia en todo o centro das accións levadas a cabo durante cada curso académico. Esta avaliacón serviranos para revisar, reconducir e modificar, cando sexa necesario, calquera aspecto que non cumpra o seu cometido.

· De todo o curso escolar, a través das enquisas a todos os sectores da comunidade escolar, o nº de consultas do servizo de préstamo, informes do programa de xestión, memoria final, etc.

· Dun periodo programado de intervencións concretas (un trimestre por exemplo), utilizando como parámetros da avaliación o uso das seccións documentais de aula, visitas á biblioteca, encontros con autores, etc.



Durante o curso, a coordinadora da biblioteca escolar e o seu equipo confeccionará nun proceso continuo de indagación, unha serie de indicadores, criterios e referencias que lle permitan coñecer o desenvolvemento das actividades do proxecto e o seu grado de incidencia na vida escolar. A planificación das actividades estará en constante revisión.



A avaliación ten que ter en conta aqueles obxectivos formulados no proxecto lector e escritor de centro que só poden ser valorados a longo prazo, tales como os hábitos de lectura dos alumnos/as que particiaparon nas actividades propostas polo lector. O balance global dos resultados da posta en práctica do proxecto lector debe facerse ao final do proceso, atendendo aos elementos e participantes aos que se dirixiu e segundo os aspectos claramente avaliables, tales como os seguintes:



a) Proxecto Lector:



-Apoios recibidos da Biblioteca Escolar.



-Utilización dos servizos de préstamo.



-Aplicabilidade do materiais confeccionados para o fomento da lecto-escritura.



- Información respecto ás actividades realizadas durante o desenvolvemento do proxecto.



- A implicación dos axentes participantes.



b) Profesorado:



- Inclusión do proxecto lector nas súas programacións.



-Cambio de actitude metodolóxica na lecto-escritura.



- Número de consultas realizadas á Biblioteca Escolar.



- Colaboración en actividades extraescolares organizadas pola B.E.



- Actividades de formación realizadas no ámbito da BE.



c) Familias:



-Coñecemento dos obxectivos do plan.



- Recursos materiais e humanos que achegan.



-Papel como axentes dinamizadores de outros pais.



d)  Comunidade:



- Resposta ofrecida ante as demandas de colaboración.



- Disponibilidade para ofrecer os seus recursos.



- Colaboración coa biblioteca pública municipal e a biblioteca social do concello.



e) Alumnado:



-Índice de lectura e hábito creado a través das consultas realizadas.



- Autonomía e participación dos equipos formados.



- Utilización dos recuros da BE 



